
 

ADRODDIAD I’R CABINET 

Medi 15, 2015 

 

Aelod Cabinet:   Cynghorydd Gareth Thomas 

 

Pwnc:     Dyfodol Darpariaeth Addysg yn Nalgylch Y Berwyn  

 

Swyddog Cyswllt:  Iwan T Jones – Cyfarwyddwr Corfforaethol 

 

 

Y penderfyniad a geisir 

 

i. Gweithredu ar y cynnig i gau Ysgol Bro Tegid, Ysgol Beuno Sant ac Ysgol Y Berwyn, yn nhref Y Bala ar 31 

Awst 2018 a sefydlu Campws Dysgu 3-19, Cyfrwng Cymraeg
1
, Gwirfoddol a Reolir, (VC, Eglwys yng 

Nghymru), (“Y Campws”), ar safle presennol Ysgol Y Berwyn i agor ar 1 Medi 2018.  

 

ii. Y bydd Cyngor Gwynedd yn cynnal adolygiad o berfformiad yr ysgol fydd yn cynnwys ansawdd yr addysg a 

ddarperir, cynnydd addysgol, profiadau diwylliannol a chymdeithasol y disgyblion, y defnydd o adnoddau, 

ac unrhyw effaith y categori Gwirfoddol a Reolir, (VC, Eglwys yng Nghymru), ar yr uchod wedi dwy flynedd 

i ddyddiad agor y Campws.  

 

 

Barn yr aelodau lleol 

 

Bydd unrhyw sylwadau gan yr Aelodau Lleol yn cael eu cyflwyno yn y cyfarfod.  

 

 

1. CYFLWYNIAD 

 

1.1 Pwrpas yr adroddiad hwn yw cael penderfyniad Cabinet y Cyngor i barhau neu beidio ar y cynnig i ad-

drefnu darpariaeth addysg yn nalgylch Y Berwyn, Y Bala. Gofynnir i’r Cabinet: 

 

i. Weithredu ar y cynnig i gau Ysgol Bro Tegid, Ysgol Beuno Sant ac Ysgol Y Berwyn, yn nhref Y Bala ar 

31 Awst 2018 a sefydlu Campws Dysgu 3-19, Cyfrwng Cymraeg, Gwirfoddol a Reolir, (VC, Eglwys yng 

Nghymru), ar safle presennol Ysgol Y Berwyn i agor ar 1 Medi 2018.  

 

ii. Y bydd Cyngor Gwynedd yn cynnal adolygiad o berfformiad yr ysgol fydd yn cynnwys ansawdd yr 

addysg a ddarperir, cynnydd addysgol, profiadau diwylliannol a chymdeithasol y disgyblion, y 

defnydd o adnoddau, ac unrhyw effaith y categori Gwirfoddol a Reolir, (VC, Eglwys yng Nghymru), 

ar yr uchod wedi dwy flynedd i ddyddiad agor y Campws.  

 

1.2 Mae’r Cyngor wedi bod yn gweithredu Strategaeth ‘Addysg Gynradd o’r Ansawdd Gorau i Blant Gwynedd’ 

ers ei mabwysiadu yn Ebrill 2009. Yn ei gyfarfod ar 9 Hydref 2012, penderfynodd y Cabinet ar ‘Gynllun 

Blaenoriaethau – Maes Trefniadaeth Addysg’ gan ei sylfaenu ar y strategaeth hon.  

 

1.3 Cyflwynwyd adroddiad gerbron y Cabinet ar 1 Ebrill 2014, ble y cytunwyd i: 

i. Rhoi caniatâd i ehangu’r gwaith i alluogi llunio ystod o fodelau fyddai’n cyfarch agweddau strategol, 

rheolaethol a/neu lywodraethol ar gyfer y dalgylch yn ei gyfanrwydd, gyda’r bwriad o gyflwyno 

argymhellion penodol ar gyfer ymgynghori statudol yn unol â gofynion Adran 48 o Ddeddf Safonau a 

Threfniadaeth Ysgolion (Cymru) 2013 

                                                 
1
 Ni fydd statws iaith y Campws yn wahanol i statws ieithyddol presennol yr ysgolion – Ysgol Bro Tegid, Ysgol Beuno Sant ac 

Ysgol Y Berwyn.  



 

ii. Rhoi awdurdod i gynnal asesiad er adnabod a mesur yr angen yn y dalgylch ar gyfer darpariaeth addysg 

o gategori a dynodiad penodol ac i gyfarch anghenion y broses o adnabod yr argymhellion fel y nodir yn 

i. Uchod. 

iii. Gan fod un o ysgolion y dalgylch yn ysgol wirfoddol a gynorthwyir yr Eglwys yng Nghymru, (VA), 

dirprwyo’r hawl i’r Aelod Cabinet Addysg, Plant a Phobl Ifanc gynnal rhag-ymgynghoriad gyda’r Eglwys 

yng Nghymru yn unol â gofynion Cod Trefniadaeth Ysgolion 2013.  

1.4 Yn dilyn hyn, ail-sefydlwyd y Panel Adolygu Dalgylch (PAD), ac fe gynhaliwyd cyfarfodydd ar 6 Mai 2014 a 14 

Ionawr 2015. Yn ystod y cyfnod yma cynhaliwyd 3 cyfarfod ychwanegol gyda phenaethiaid ysgolion y 

dalgylch, yn ogystal â cyfarfodydd gyda’r Aelodau Lleol. 

1.5 Bu amrywiol drafodaethau rhwng Ebrill 2014 ac Ionawr 2015. Cynhaliwyd y cyfarfod PAD diweddaraf ar 14 

Ionawr 2015 ble cyflwynwyd gwaith cefndirol yn seiliedig ar y dalgylch cyfan. Roedd hyn yn cynnwys rhestr 

hir o fodelau, y ffordd ymlaen arfaethedig, (h.y. y cyfeiriad ar y pryd), ac eglurhad o’r prosesau statudol. 

1.6 Trwy raglen Llywodraeth Cymru - ‘Rhaglen Ysgolion yr unfed Ganrif ar Hugain’, mae swm o £10.27miliwn, 

(cyfraniad o £5.135m Llywodraeth Cymru, £5.135m Cyngor Gwynedd), wedi ei glustnodi ar gyfer dalgylch Y 

Berwyn. Bydd angen cyflwyno achos busnes cynhwysfawr mewn tri cham i ddenu’r arian. Mae cam cyntaf yr 

achos busnes wedi ei gymeradwyo gan Lywodraeth Cymru, ond bu cryn herio ar gynaladwyedd yr ysgolion 

gwledig a’r ddarpariaeth ôl-16. Er bod Llywodraeth Cymru wedi ei argyhoeddi am yr angen i gadw’r 

ddarpariaeth wledig yn y dalgylch ynghyd â’r ddarpariaeth ôl-16, gall y bydd y materion yma’n cael eu herio 

unwaith eto wrth i Lywodraeth Cymru graffu ar weddill camau’r achos busnes. Cyflwynwyd yr achos busnes 

olaf i Lywodraeth Cymru yn ddiweddar a disgwylir penderfyniad ffurfiol, ac adroddir ar hyn ar lafar yn y 

Cabinet. 

 

2. CYFNOD YMGYNGHORI STATUDOL 

 

2.1 Yn unol â gofynion statudol y Cod Trefniadaeth Ysgolion (006/2013), a Deddf Safonau a Threfniadaeth 

Ysgolion (Cymru) 2013, cynhaliwyd cyfnod o ymgynghori statudol ar y cynnig gydag ymgynghorai 

perthnasol rhwng 11 Mawrth a 28 Ebrill 2015. 

 

2.2 Paratowyd dogfen ymgynghorol statudol, yn unol â gofynion ac arweiniad y Cod. Mae’r ddogfen a’r holl 

ddogfennau cefndir i’w gweld ar wefan y Cyngor www.gwynedd.gov.uk/trefniadaethysgolion. 

 

2.3 Derbyniwyd 220 o ymatebion i’r ymgynghoriad statudol gan gynnwys ymatebion gan ddisgyblion, staff, 

llywodraethwyr a rhieni unigol, yn ogystal â nifer o gyrff. Roedd y sylwadau yma yn gysylltiedig ag ansawdd 

addysg, y gymuned, materion staffio, yr Iaith Gymraeg, dyluniad a chynllun yr adeilad, yr ymgynghoriad 

gyda phlant a phobl ifanc, y prosesau statudol, ysgol 3-19, cylch meithrin, ystadegau a chyllid a’r statws 

cyfreithiol arfaethedig. Roedd nifer o’r ymatebion yn gysylltiedig â statws y Campws, gyda rhai ohonynt yn 

mynegi pryder ar osod statws Gwirfoddol a Reolir, (VC, Eglwys yng Nghymru), ar y Campws. 

 

2.4 Cynhaliwyd diwrnod agored yn Ysgol Y Berwyn ar 26 Mawrth 2015. Roedd arddangosfa o’r wybodaeth yn y 

ddogfen ymgynghorol a swyddogion o adrannau perthnasol (e.e. addysg, eiddo, personél ac ati) ar gael i 

egluro ac ymateb ymholiadau. Roedd hefyd cyfle i gael copi o unrhyw ddogfennaeth ac i gyflwyno sylwadau 

ysgrifenedig. Mynychodd 93 o bobl y diwrnod agored. 

 

2.5 Crëwyd dogfen ymgynghorol a holiadur i blant cynradd a phlant uwchradd. Trefnwyd bod hwylusydd 

arbenigol yn ymweld â’r holl ysgolion er mwyn cynnal sesiynau gyda’r disgyblion i ganfod eu barn.  

 

2.6 Derbyniwyd ymateb gan Estyn yn ystod y cyfnod ymgynghorol oedd yn nodi bod y cynnig yn “debygol o 

leiaf gynnal safonau addysg yn yr ardal gan y byddai’r datblygiad arfaethedig yn debygol o sicrhau 

arweinyddiaeth newydd sefydlog gyda ffocws ar godi safonau a gwella ansawdd y ddarpariaeth”. 

 



 

2.7 Yn dilyn y cyfnod ymgynghori, i geisio lleddfu pryderon a gododd, cytunodd yr Eglwys yng Nghymru i’r isod
2
: 

- Lleihau cynrychiolaeth yr Eglwys ar y Corff Llywodraethu i ddwy sedd o bedair, a chynnig y ddwy sedd 

arall i enwadau eraill er mwn adlewyrchu cymeriad a thraddodiadau’r ardal, 

- Datgan bod yr Eglwys yn hollol agored i gefnogi pa bynnag enw fydd y Corff Llywodraethu Cysgodol 

yn ei roi ar y Campws 

- Cadarnhau cefnogaeth lwyr o du’r Eglwys i ddatblygu’r Campws fel sefydliad fydd yn cryfhau’r iaith 

Gymraeg.  

 

Ar 2 Mehefin 2015 cyflwynwyd adroddiad i’r Cabinet yn cynnwys yr holl sylwadau a dderbyniwyd yn ystod 

y cyfnod ymgynghorol. Yn y cyfarfod, penderfynwyd: 

i. Cymeradwyo’r cynnig i gau Ysgol Bro Tegid, Ysgol Beuno Sant ac Ysgol Y Berwyn ar 31 Awst 2018 a 

sefydlu Campws Dysgu 3-19 Cyfrwng Cymraeg statws Gwirfoddol a Reolir, (VC), ar safle presennol Ysgol 

Y Berwyn i agor ar 1 Medi 2018. 

ii. Cymeradwyo cyhoeddi rhybuddion statudol ar y cynnig yn (i) uchod yn unol â gofynion Adran 48 o 

Ddeddf Safonau a Threfniadaeth Ysgolion (Cymru) 2013. 

iii. Cymeradwyo penodi a chyllido pennaeth y Campws Dysgu 3-19 o arbedion y cynllun, am o leiaf 

blwyddyn cyn agor yr ysgol ym Medi 2018. 
 

3. CYFNOD GWRTHWYNEBU  
 

3.1 Yn unol â Deddf Safonau a Threfniadaeth Ysgolion 2013, y Cod, a phenderfyniad Cabinet 2 Mehefin 2015, 

cyhoeddwyd rhybudd statudol ar 17 Mehefin 2015 ac fe gynhaliwyd cyfnod o wrthwynebu statudol ar y 

cynnig rhwng 17 Mehefin a 15 Gorffennaf 2015. 
 

3.2 Cyhoeddwyd Rhybudd Statudol ar 17 Mehefin 2015 a’i osod ar giatiau’r 3 ysgol ac ar wefan y Cyngor 

www.gwynedd.gov.uk/trefniadaethysgolion. Dosbarthwyd copïau electroneg a chaled o’r rhybuddion yn 

unol â gofynion y Cod Trefniadaeth Ysgolion. Gwnaethpwyd yn glir yn y rhybuddion bod modd i unrhyw un 

wrthwynebu a sut yr oedd modd gwneud hynny.  
 

3.3 Dyma grynodeb o destun y Rhybudd Statudol: 
 

(a) CAU YSGOL Y BERWYN, Y Bala, Gwynedd LL23 7RU, YSGOL BRO TEGID, Y Bala, Gwynedd, LL23 7BN, YSGOL 

BEUNO SANT, Y Bala, Gwynedd, LL23 7UU (Ysgol Wirfoddol a Gynorthwyir, Eglwys yng Nghymru), ar 31 Awst 

2018.  
 

(b) SEFYDLU YSGOL 3-19 newydd, Cyfrwng Cymraeg, (Gwirfoddol a Reolir, Eglwys yng Nghymru) newydd ar 1 

Medi 2018. Bydd yr YSGOL 3-19 ar un safle, sef safle presennol Ysgol Y Berwyn, Y Bala, Gwynedd, LL23 7RU.  
 

3.4 Yn dilyn y cyfnod gwrthwynebu, yna rhaid i’r Cabinet ystyried y gwrthwynebiadau a’r ymateb iddynt cyn 

gwneud penderfyniad terfynol i weithredu’r cynnig ai peidio. Mae Atodiad 1 yn cynnwys dadansoddiad ac 

ymateb y Cyngor i’r gwrthwynebiadau a dderbyniwyd yn ystod y cyfnod gwrthwynebu. Gofynnir i’r Cabinet 

eu hystyried yn fanwl, cyn dod i benderfyniad terfynol i weithredu’r cynnig ai peidio. 
 

4. GWRTHWYNEBIADAU A DDERBYNIWYD YN YSTOD Y CYFNOD GWRTHWYNEBU  
 

4.0.1 Pwrpas rhan hwn yr adroddiad yw cyflwyno crynodeb o’r gwrthwynebiadau a dderbyniwyd yn ystod y 

cyfnod gwrthwynebu.  
 

4.1 Y Gwrthwynebiadau 

 Mae’r Eglwys wedi cadarnhau eu hawydd a’u bwriad i weithio’n agos gyda’r gymuned er mwyn dangos mai’r bwriad yw 

cydweithio er mwyn sefydlu ysgol Cyfrwng Cymraeg Gristnogol sy’n gwasanaethu’r holl gymuned ac yn darparu addysg o 

ansawdd. 

Nifer Y Gwrthwynebiadau 

Gohebiaeth (Llythyr neu E-bost) Cerdyn  Arall Cyfanswm 

63 154 1 Deiseb gyda 231 o lofnodion 218 



 

4.1.1 Derbyniwyd cyfanswm o 218 o wrthwynebiadau, 63 gwrthwynebiad ysgrifenedig unai drwy lythyr neu 

trwy gyfrwng e-bost, 154 cerdyn a 1 deiseb gyda 231 o lofnodion. 

 

4.1.2 Roedd y 154 o gardiau post yn cytuno â’r gosodiad canlynol: 

“Gofynnaf i chi ystyried yr hyn a ganlyn fel fy ymateb swyddogol i’r Rhybudd Uchod: 

Rwyf o blaid cau’r ysgolion a restrir er mwyn sefydlu ysgol gydol oes yn Y Bala. 

Rwyf yn gwrthwynebu’r bwriad i ddynodi statws eglwysig (VC) i’r ysgol arfaethedig. 

Rwyf o blaid statws ysgol gymunedol na fydd yn cysylltu’r ysgol, yn ffurfiol, ag unrhyw gorff crefyddol 

penodol.” 

 

4.1.3 Cafwyd deiseb electronig ag arni 179 llofnod gan unigolion yn cytuno â’r datganiad canlynol: 

“Galwn ar Gyngor Gwynedd i dynnu’n ôl eu hargymhelliad i roi statws eglwysig i’r ysgol gydol oes (3-

19) arfaethedig yn Y Bala, ac i gyhoeddi eu bwriad i’w sefydlu fel ysgol gymunedol nad yw’n 

gysylltiedig, yn ffurfiol, ag unrhyw gorff crefyddol penodol. 

i. Nid yw’r fath statws yn cynnig unrhyw fantais addysgol i’r ysgol arfaethedig; 

ii. Ni fydd statws eglwysig yn gydnaws a hanes a thraddodiadau anghydffurfiol yr ardal ac nid yw’r 

cynnig yn dderbyniol ym Mhenllyn; 

iii. Byddai sefydlu ysgol gydol oes (3-19) eglwysig yn gorfodi holl rieni Penllyn i anfon eu plant i 

sefydliad eglwysig beth bynnag fo’u daliadau crefyddol gan na fyddai unrhyw ysgol arall ar gael yn 

yr ardal.” 

 

4.1.4 Yn dilyn derbyn y gwrthwynebiadau, dadansoddwyd o dan y penawdau isod:  

• Statws Arfaethedig Gwirfoddol a Reolir (VC, Eglwys yng Nghymru) y Campws 

• Yr Iaith Gymraeg 

• Perchnogaeth Tir 

• Pryder o Golli’r Buddsoddiad 

• Awgrym Adolygu Corff Llywodraethol Ysgol Y Berwyn  

• Model 3-19  

• Y Broses Statudol 

• Cyffredinol 

 

4.1.5 Roedd mwyafrif helaeth y gwrthwynebiadau yn nodi gwrthwynebiad clir a chryf ar y bwriad o osod 

statws Eglwysig Gwirfoddol a Reolir, (VC, Eglwys yng Nghymru), ar y Campws. Roedd y 

gwrthwynebiadau a dderbyniwyd i’r Rhybudd Statudol yn fwy niferus ac yn gryfach eu natur, o’u 

cymharu â’r sylwadau a dderbyniwyd yn ystod y cyfnod ymgynghori.  

 

4.1.6 Dim ond un ymatebydd wnaeth fynegi gwrthwynebiad i’r Model 3-19, ac felly'r statws Eglwysig ar y 

Campws oedd yn amlwg yn peri pryder, ac nid y model addysgol. 

 

4.2 Statws Arfaethedig Gwirfoddol a Reolir (VC, Eglwys yng Nghymru) y Campws  

 

4.2.1 Rhoddir ystyriaeth yn y rhan yma o’r adroddiad i’r materion penodol a godwyd yn ystod y cyfnod 

gwrthwynebu yng nghyd-destun y statws Eglwysig. Pwysleisir mai crynodeb o’r prif resymau am 

wrthwynebu’r statws sydd fan hyn, a gweler Atodiad 1 am y manylion 

• does dim angen ysgol Eglwysig i fagu gwerthoedd Cristnogol cryf 

• byddai addysg Eglwysig yn hollol groes i ethos a hanes yr ardal 

• yn 2015 ni ddylai addysg plant gael ei ddylanwadu gan unrhyw gorff crefyddol 

• mae Ysgol Beuno Sant yn ysgol Eglwysig ac mae ansawdd yr addysg yno yn wael, gydag adroddiad 

diweddar Estyn yn nodi diffygion gan y Corff Llywodraethol 

• yn ychwanegol i feirniadaeth am addysg Beuno Sant, mae hi’n amhoblogaidd fel dewis gan rieni’r 

ardal 

• mae rhieni’r ardal wedi dewis peidio â danfon eu plant i’r unig ysgol Eglwysig, Beuno Sant 

• mae’r Eglwys yng Nghymru yn sefydliad Saesnig  

• gall rhieni plant all-sirol benderfynu peidio â danfon eu plant i ysgol Eglwysig, gan fod opsiynau 

eraill gyda hwy yn siroedd Dinbych a Conwy 



 

• does dim galw am addysg Eglwysig yng Ngwynedd - y Faenol yw’r unig ysgol Eglwysig yng 

Ngwynedd sydd heb lefydd gweigion 

• mae hyn yn dileu’r dewis gan orfodi holl blant y Bala a Phenllyn i gael addysg mewn sefydliad gyda 

gogwydd Anglicanaidd  

• traddodiad anghydffurfiol ac nid traddodiad Eglwysig sydd ym Mhenllyn 

• er lles dyfodol addysg ein plant a’r gymuned yn gyffredinol Ysgol Gymunedol ddylai fod yn ardal Y 

Bala yn cael ei rhedeg yn llwyr gan yr Awdurdod Addysg leol  

 

4.2.2 Mae’n werth atgoffa’r Cabinet o’r gwahaniaeth rhwng y categorïau Cymunedol, VA a VC. Yn unol â 

Deddf Safonau a Threfniadaeth Ysgolion (Cymru) 2013, diffinnir ysgolion fel rhai: 

• Cymuned 

• Gwirfoddol a Reolir (VC) gyda dynodiad crefyddol (Eglwys yng Nghymru) 

• Gwirfoddol a Gynorthwyir (VA) gyda dynodiad crefyddol (Eglwys yng Nghymru) 

 

4.2.3 Dyma dabl yn cymharu’r categorïau: 

 

Elfennau 

CATEGORI 

Cymuned 
Gwirfoddol a Reolir (VC) 

Eglwys yng Nghymru 

Gwirfoddol a Gynorthwyir (VA) 

Eglwys yng Nghymru 

Perchnogaeth tir 

ac adeiladau’r 

ysgol 

Awdurdod Lleol Yr Eglwys yn berchen ar adeilad 

yr ysgol, yr Awdurdod Lleol yn 

berchen ar y caeau chwarae 

Yr Eglwys yn berchen ar adeilad yr ysgol, 

a’r Awdurdod Lleol yn berchen ar y caeau 

chwarae 

Cyfrifoldeb am 

gyllido 

 

Awdurdod Lleol  Awdurdod Lleol Awdurdod Lleol yn cyllido’r costau rhedeg 

100%. Awdurdod Lleol yn cyllido 85% o’r 

gwaith cyfalaf, yr Eglwys yn cyllido’r 

gweddill 

Cyflogi a phenodi 

staff 

Awdurdod Lleol a Corff 

Llywodraethol 

Awdurdod Lleol a Corff 

Llywodraethol 

Y Corff Llywodraethol 

Polisi Mynediad Awdurdod Lleol Awdurdod Lleol Corff Llywodraethol  

Corff 

Llywodraethol 

Cynrychiolaeth rhieni 

Awdurdod Addysg  

Athrawon 

Staff 

Cymunedol a Chyngor Cymuned 

Cynrychiolaeth rhieni 

Awdurdod Addysg  

Athrawon 

Staff 

Cymunedol a Chyngor Cymuned 

Sefydledig (Eglwys yng Nghymru) 

– byddai llywodraethwyr yma yn 

y lleiafrif 

Cynrychiolaeth rhieni 

Awdurdod Addysg  

Athrawon 

Staff 

Sefydledig (Eglwys yng Nghymru) - dylid 

penodi 3 yn fwy o lywodraethwyr 

sefydledig na chyfanswm llywodraethwyr 

yr holl gategorïau eraill mewn corff 

llywodraethu ysgol uwchradd. 

Cydaddoli 

Bodloni gofynion deddfwriaethol 

ar gyfer cydaddoli yn feunyddiol. 

Y weithred o addoli o natur 

Gristnogol yn gyfan gwbl neu’n 

bennaf 

Bodloni gofynion deddfwriaethol 

ar gyfer cydaddoli yn feunyddiol. 

Y weithred o addoli o natur 

Gristnogol yn gyfan gwbl neu’n 

bennaf 

Bodloni gofynion deddfwriaethol ar gyfer 

cydaddoli yn feunyddiol. 

Bydd yr addoliad o natur Gristnogol naill ai 

yn gyfan neu yn rhannol 

Addysg Grefyddol 

Addysg Grefyddol yn faes o fewn 

cwricwlwm yr ysgol 

  

Maes llafur addysg grefyddol y 

cytunir arno yn lleol trwy CYSAG 

Bydd gwerthoedd a moeseg 

Gristnogol yn rhan bwysig o 

weithrediad yr ysgol, ond yn 

ddibynnol i raddau helaeth ar 

arweiniad y Pennaeth a’r 

Llywodraethwyr 

Addysg Grefyddol yn cael ei 

ddysgu yn ôl y maes llafur y 

cytunir arno yn lleol drwy CYSAG 

Yr ysgol yn gyfrifol am Addysg Grefyddol 

sydd o gymeriad enwadol. 

  

Bydd gwerthoedd a moeseg Gristnogol yn 

ymdreiddio drwy weithrediad ac ethos yr 

ysgol ac yn rhan bwysig o fywyd yr ysgol 

Arolygiadau 

Arolygiad gan Estyn yn unig Arolygiad gan Estyn. Y Corff 

Llywodraethol yn gyfrifol am 

arolygu cymeriad crefyddol ac 

addoli’r ysgol 

Arolygiad gan Estyn. Y Corff Llywodraethol 

yn gyfrifol am arolygu cymeriad crefyddol 

ac addoli’r ysgol. 

 



 

4.2.4 Mae’r tabl uchod yn dangos fod ysgolion gyda statws Cymunedol a Gwirfoddol a Reolir, (VC), yn debyg 

iawn. Mae’r statws Gwirfoddol a Gynorthwyir, (VA), dipyn cryfach o ran oblygiadau mewnbwn yr 

Eglwys yng Nghymru.  

 

4.2.5 Mae’n werth atgoffa’r Cabinet o oblygiadau statws Gwirfoddol a Reolir, (VC, Eglwys yng Nghymru), ar 

weithrediad a bywyd dydd i ddydd ysgol: 

• byddai gan yr Eglwys yng Nghymru gynrychiolaeth o ddwy sedd allan o ugain ar y Corff 

Llywodraethol - felly ni fyddai ganddynt y grym i orfodi penderfyniadau gan y byddent yn y 

lleiafrif 

• er y byddai’r tir yn trosglwyddo i’r Eglwys, byddai hyn ar delerau penodol ac amodol a byddai’r tir 

yn dychwelyd i Gyngor Gwynedd pe byddai darpariaeth Eglwysig yn terfynu ar y safle 

• Cyngor Gwynedd fyddai’n rheoli mynediad i’r ysgol 

• Cyngor Gwynedd a’r llywodraethwyr fyddai yn gyfrifol am benodi staff 

• byddai’n rhaid bodloni gofynion deddfwriaethol ar gyfer cydaddoli, gyda’r weithred o addoli o 

natur Gristnogol yn gyfan gwbl neu’n bennaf gyda hawl i unigolion gael eu heithrio 

• y Pennaeth a’r Tîm Rheoli fyddai’n gyfrifol, am redeg yr ysgol o ddydd i ddydd 

 

4.2.6 Mae’r angen i bennu statws cyfreithiol yr ysgol yn fater sydd wedi cael ystyriaeth fanwl yn ystod y 

cyfnod ymgynghori, ac yn yr Adroddiad Cabinet dyddiedig 2 Mehefin. Dyma atgoffa’r Cabinet felly o’r 

rhesymeg a’r ffactorau dros ymgynghori ar osod statws Gwirfoddol a Reolir, (VC, Eglwys yng Nghymru), 

ar y Campws, ac am gyhoeddi Rhybudd Statudol yn pennu statws Gwirfoddol a Reolir (VC, Eglwys yng 

Nghymru), ar y Campws arfaethedig: 

• y gyd-ddarpariaeth sy’n bodoli ar hyn o bryd yn y dalgylch, sef darpariaeth Wirfoddol a 

Gynorthwyir, (VA), yn Ysgol Beuno Sant 

• safbwynt yr Eglwys yn dilyn rhag-ymgynghoriad 

• tebygrwydd categorïau Cymunedol a Gwirfoddol a Reolir, (VC) 

• y farn mai ansawdd yr addysg a’r adnoddau yw’r ffactorau pwysicaf mewn ysgol yn ôl asesiad a 

wnaed 

• y penderfyniad strategol i sicrhau parhad dewis o ddarpariaeth o fewn ardal ehangach yn ne’r Sir 

 

4.2.7 Mae’n werth atgoffa’r Cabinet bod yr Eglwys yng Nghymru wedi cytuno i’r canlynol: 

• cydsyniad yr Eglwys mai dau yn unig o lywodraethwyr dynodedig fydd yr Eglwys am eu gael i’w 

cynrychioli ar y Corff Llywodraethol 

• Er fod yr Eglwys yn fudd –ddeiliad yn yr Ysgol y Corff Llywodraethol fyddai a’r cyfrifoldeb a 

hawliau rheoli gyda’r Cyngor. 

• y gall enw’r Campws fod yn ba bynnag enw y mae’r Corff Llywodraethol yn ei ddewis 

• yr awgrym adolygu a awgrymwyd gan Gorff Llywodraethol Ysgol Y Berwyn  
 

4.2.8 Fel yr eglurwyd uchod, mae’r gwrthwynebiadau yn gysylltiedig â’r statws arfaethedig yn gryfach ac yn 

fwy niferus na’r sylwadau a dderbyniwyd yn ystod y cyfnod ymgynghori. Mae angen i’r Cabinet 

ystyried holl ffactorau perthnasol wrth wneud penderfyniad terfynol ar y mater, gan gynnwys yr 

agwedd yma’n benodol. 

 

4.3 Yr Iaith Gymraeg 

 

4.3.1 Cafwyd 2 ymateb oedd o’r farn na ddylid pennu statws Cyfrwng Cymraeg ar y Campws.  

 

4.3.2 Y pryder oedd y byddai gosod statws Cyfrwng Cymraeg ar y Campws yn dieithrio’r disgyblion hynny 

sy’n mynychu Ysgol Y Berwyn o ardaloedd mwy Saesnig dwyreiniol all-dalgylch fel Corwen. Gallai hyn 

arwain at gwymp yn nifer y disgyblion fyddai am fynychu’r Campws. 

 

4.3.3 Ni fydd statws iaith y Campws yn wahanol i statws ieithyddol presennol yr ysgolion - Ysgol Bro Tegid, 

Ysgol Beuno Sant ac Ysgol Y Berwyn. Gan hynny, mae’r pryderon a leisiwyd o ran statws ieithyddol y 

Campws yn rhai na fydd yn cael eu gwireddu.  



 

4.4 Perchnogaeth Tir 

 

4.4.1 Awgrymodd un gwrthwynebydd mai un rheswm fod y Cyngor wedi ymgynghori ar osod statws 

Eglwysig ar y Campws oedd rheidrwydd cyfreithiol ac oblygiadau perchnogaeth tir, (gan fod Ysgol 

Beuno Sant ac Ysgol Y Berwyn mor agos i’w gilydd). Roedd y gwrthwynebydd yma o’r farn fod y 

ffactorau yma yn dylanwadu ar benderfyniad y Cyngor i osod statws Gwirfoddol a Reolir, (VC, Eglwys 

yng Nghymru), ar y Campws. 

 

4.4.2 Mae adeilad Ysgol Beuno Sant ac Ysgol Y Berwyn yn ffinio gyda’i gilydd. Fodd bynnag mae’r ddau safle 

yn safleoedd cwbl ar wahân, gydag Ysgol Beuno Sant ym mherchnogaeth yr Eglwys yng Nghymru ac 

Ysgol Y Berwyn ym mherchnogaeth Cyngor Gwynedd. Nid oes unrhyw ffactor o ran hawliau 

perchnogaeth tir sydd wedi dylanwadau ar benderfyniad y Cyngor i osod statws Eglwysig ar y Campws. 

 

4.4.3 Er y byddai safle Ysgol Y Berwyn yn troslgwyddo i’r Eglwys yng Nghymru pe sefydlid Campws gyda 

statws Gwirfoddol a Reolir, (VC, Eglwys yng Nghymru), byddai hyn ar delerau penodol ac amodol yn 

unol â’r gyfraith, a byddai’r safle yn dychwelyd i Gyngor Gwynedd pe byddai darpariaeth Eglwysig yn 

terfynu ar y safle.  

 

4.5 Pryder o Golli’r Buddsoddiad 

 

4.5.1 Ymatebodd dau wrthwynebydd drwy bwysleisio’u bod yn gwrthwynebu gosod statws Eglwysig ar y 

Campws, ond ar yr un pryd nid oeddynt am i’r Bala golli’r buddsoddiad o £10.27m. Nodwyd bod yr 

ansicrwydd a’r diffyg gwariant ar Ysgol Y Berwyn yn ystod y blynyddoedd diwethaf yn eu poeni. 

 

4.5.2 Roeddynt o’r farn mai bychan fyddai dylanwad yr Eglwys mewn ysgol eglwysig, ac felly gwell fyddai 

sicrhau’r buddsoddiad, na chymryd unrhyw risg o’i golli.  

 

4.6 Awgrym Adolygu Corff Llywodraethol Ysgol Y Berwyn  

 

4.6.1 Er mwyn sicrhau nad oes risg o golli’r buddsoddiad, nac i lithriad pellach yn yr amserlen, awgrymodd 

Corff Llywodraethol Ysgol Y Berwyn fod y Cyngor yn cynnal adolygiad o ansawdd addysg a chategori 

Eglwysig y Campws o fewn cyfnod rhesymol i’w agoriad. Cafwyd rhai ymatebion yn ystod y cyfnod 

gwrthwynebu oedd yn cefnogi’r awgrym yma. 

 

4.7 Model 3-19 

 

4.7.1 Ychydig iawn o wrthwynebiad fu i’r syniad o fodel addysgu 3-19, h.y. model ysgol gydol oes fyddai’n 

golygu un ysgol gydag amrediad oedran 3-19. Roedd y gwrthwynebiad yma’n seiliedig ar brofiadau 

mewn llefydd eraill ble mae dosbarthiadau’n fwy, disgyblaeth yn llacio, triwantiaeth a bwlio yn 

cynyddu a disgyblion llai galluog yn cael eu gadael ar ôl. 

 

4.7.2 Er bod niferoedd yr ysgolion gydol oes 3-19 yng Nghymru yn fychan, does dim tystiolaeth fod y model 

yma yn arwain at unrhyw un o’r anfanteision a grybwyllwyd yn y paragraff uchod. Yn wir, yn achos y 

Campws 3-19 arfaethedig bydd maint dosbarthiadau oedran cynradd yn cael eu rhesymoli, h.y. 

byddant o faint mwy addas ar gyfer dysgu plant o’r un oedran. Byddai’r oedran cynradd a’r oedran 

uwchradd yn cael eu cadw ar wahân, a byddai gan y Campws, (fel pob ysgol arall yng Ngwynedd), bolisi 

gwrth-fwlio. Byddai gan y Campws adnoddau gwell ac ychwanegol i’r rhai presennol, a’r gallu i 

ddefnyddio arbenigedd athrawon yn fwy hyblyg ar draws y sectorau, ac yn arwain at fanteision i 

alluogi arwain a rheoli effeithiol. Gan hynny, byddai gan y Model 3-19 fanteision dros ysgolion cynradd 

ac uwchradd traddodiadol y gallid eu cymhwyso er mwyn sicrhau nad yw’r disgyblion lleiaf galluog yn 

cael eu gadael ar ôl. 

 

4.7.3 Mae’r Cyngor yn ffyddiog y byddai defnydd o’r Model 3-19 yn arwain at wella ansawdd addysg a 

phrofiad disgyblion. 

 



 

4.8 Y Broses Statudol 

 

4.8.1 Derbyniwyd nifer o ymatebion cyffredinol, oedd yn amrywio yn ôl eu natur a’u perthnasedd. Cafwyd 

mwy nag un sylwad oedd yn amau tryloywder y broses ymgynghori a gynhaliwyd gan Gyngor 

Gwynedd, gan nodi na chafodd trigolion yr ardal gyfle digonol i leisio’u barn ar y statws Eglwysig, gan 

felly golli cyfle i ddylanwadu mewn pryd ar y broses. Awgrymwyd hefyd y bu trafodaethau rhwng 

Cyngor Gwynedd a’r Eglwys yng Nghymru, ble y cytunwyd yn ffurfiol rhwng y ddau i beidio â gosod 

statws Eglwysig ar ysgol ddalgylchol Dolgellau, pe byddai’r Campws yn Y Bala yn cael statws Eglwysig.  

 

4.8.2 Mae’r tabl isod yn dangos y cyfarfodydd fu’n lleol i drafod yr ad-drefnu 

 

Dyddiad Cyfarfod Gwahoddwyd Trafodaeth 

11 Rhagfyr 2013 PYB Aelodau Lleol Trafodaethau cychwynnol 

20 Mawrth 2014 PYB Aelodau Lleol Eglwys yng Nghymru 

6 Mai 2014 

PAD Penaethiaid, Cadeirydd 

Llywodraethwyr, Rhiant 

Lywodraethwyr holl ysgolion y 

dalgylch, Aelodau Lleol a 

Chynrychiolydd yr Eglwys yng 

Nghymru 

Categori Eglwys yn eitem ar yr 

agenda 

20 Mai 2014 
Cyfarfod 

Penaethiaid 

Penaethiaid Ysgolion y Dalgylch Crybwyllwyd y gwahanol 

statws posibl 

03 Mehefin 2014 
Cyfarfod 

Penaethiaid 

Penaethiaid Ysgolion y Dalgylch Crybwyllwyd y gwahanol 

statws posibl 

12 Mehefin 2014 
PYB Aelodau lleol Crybwyllwyd y gwahanol 

statws posibl 

13 Mehefin 2014 
Penaethiaid Penaethiaid Ysgolion y Dalgylch Crybwyllwyd y gwahanol 

statws posibl 

14 Ionawr 2015 

PAD Penaethiaid, Cadeirydd 

Llywodraethwyr a Rhiant 

Lywodraethwyr holl ysgolion y 

dalgylch yn ogystal; a’r Aelodau Lleol a 

Chynrychiolydd yr Eglwys yng 

Nghymru 

Cyflwyniad PowerPoint gyda 

sleid yn cymharu’r gwahanol 

gategorïau 

5 Chwefror 2015 

Newyddlen Ysgolion ac aelodau PAD Nodi bod angen rhag-

ymgynghori gyda’r Eglwys yng 

Nghymru 

11 Mawrth 2015 

Rhagrybudd 

ymgynghoriad 

statudol 

Neges e-bost i Benaethiaid ysgolion y 

dalgylch 

Rhagrybudd fod y cyfnod 

ymgynghori statudol yn 

cychwyn 

13 Mawrth 2015 
Dogfen 

ymgynghori 

Dogfen at holl ymgynghorai Adran benodol ar y Categori 

26 Mawrth 2015 

Diwrnod agored Agored i bawb Cyfle i bawb drafod, holi 

swyddogion, derbyn 

dogfennaeth 

 

4.8.3 Roedd y ddogfen ymgynghori’n nodi’n glir y bwriad i osod statws Gwirfoddol a Reolir, (VC), ar y 

Campws. Yn ogystal, roedd Adran 6 yn nodi’n yn benodol: 

• y gwahaniaeth rhwng y gwahanol gategorïau cyfreithiol 

• ysgolion eraill yr Eglwys yng Nghymru 

• y gofyn statudol i ymgynghori efo’r Eglwys yng Nghymru 

• y ffactorau i’w hystyried wrth benderfynu ar y categori cyfreithiol 

 



 

4.8.4 Mae’r Cyngor felly wedi cwblhau’r prosesau statudol yn unol â’r Cod Trefniadaeth Ysgolion (006/2013) 

a’r Ddeddf Safonau a Threfniadaeth Ysgolion (Cymru) 2013.  

 

4.9 Cyffredinol 

 

4.9.1 Cafwyd nifer fechan o sylwadau cyffredinol, oedd yn amrywio yn eu natur.  

 

4.10 Effaith y Cynnig ar Gydraddoldeb 

 

4.10.1 Yn unol â Deddf Cydraddoldeb 2010,  cynhaliwyd asesiad ardrawiad cydraddoldeb ynglŷn â’r cynigion. 

Mae’r asesiadau yn nodi’r sefyllfa bresennol ac yn dangos fod polisïau a threfniadau mewn lle a fyddai 

yn sicrhau fod y cynnig yn ystyried ac yn cyd-fynd ag hawliau cyfartal. Wedi pwyso a mesur y ffactorau 

perthnasol deuir i’r casgliad bod sicrwydd yr hyrwyddir cyfleoedd cyfartal yn gadarnhaol yn sgil y 

cynnig a bod mesurau mewn lle i sicrhau na fydd camwahaniaethu anghyfreithlon ac aflonyddu. Mae 

trefniadau mewn lle yn ogystal er mwyn monitro ac adolygu’r sefyllfa.  

 

4.10.2 Mae ystyriaeth eto wedi bod i gydraddoldeb parthed y cynnig arfaethedig, yn dilyn derbyn y 

gwrthwynebiadau. Ystyrir fod canfyddiadau’r asesiad yn parhau’n gyfredol ac yn berthnasol i’r 

argymhelliad. Cyfeirir y Cabinet at yr asesiad llawn sydd ar gael ar wefan y Cyngor yn 

www.gwynedd.gov.uk/trefniadaethysgolion fel rhan o’r dogfennau cefndirol.  

  

4.11 Effaith y Cynnig ar Y Gymuned a’r Iaith Gymraeg 

 

4.11.1 Yn unol â Chod Trefniadaeth Ysgolion (006/2013), cynhaliwyd asesiad o effaith y cynnig arfaethedig ar 

y gymuned a’r iaith Gymraeg. Gan nad oes unrhyw ysgol wledig yn cau, does dim effaith nac 

oblygiadau cymunedol o bwys ar y gymuned. Am yr un rheswm, does dim effaith ar yr iaith Gymraeg. 

Bydd categori iaith pob ysgol yn y dalgylch yn parhau’r un fath, sef categori Cyfrwng Cymraeg. Ceir 

cyfle hefyd i gryfhau ymhellach weithrediad polisi iaith Gwynedd drwy sicrhau dilyniant yn y defnydd 

o'r iaith Gymraeg, yn addysgol a chymdeithasol.  

 

4.10.2 Mae ystyriaeth eto wedi bod i effaith y cynnig arfaethedig ar y gymuned a’r iaith Gymraeg, yn dilyn 

derbyn y gwrthwynebiadau. Ystyrir fod canfyddiadau’r asesiadau yn parhau yn gyfredol ac yn 

berthnasol i’r argymhelliad. Cyfeirir y Cabinet at yr asesiad llawn sydd ar gael ar wefan y Cyngor yn 

www.gwynedd.gov.uk/trefniadaethysgolion fel rhan o’r dogfennau cefndirol.  

 

5 CYMERADWYO’R RHYBUDD STATUDOL AI PEIDIO 

 

5.1 Fel sydd eisoes wedi ei amlygu, nid oedd gwrthwynebiad i’r bwriad o greu Campws 3-19 yn nhref Y Bala. 

Statws cyfreithiol y Campws oedd yn cael ei wrthwynebu, a does dim dadl nad oedd y gwrthwynebiad i’r 

statws un cryf a llafar. Mae angen i’r Cabinet ystyried yn ddwys cyn penderfynu cymeradwyo’r Rhybudd 

Statudol ai peidio. A ddylid cadarnhau’r rhybudd statudol, a gosod categori Gwirfoddol a Reolir, (VC, Eglwys 

yng Nghymru), ar y Campws, neu a ddylai’r Campws fod yn un â statws Cymunedol? Bydd angen i’r Cabinet 

bwyso a mesur yn ofalus nifer o agweddau, yn cynnwys y rhesymeg wreiddiol dros osod statws Gwirfoddol 

a Reolir, (VC, Eglwys yng Nghymru), ar y Campws, y sylwadau a dderbyniwyd yn ystod y cyfnod 

gwrthwynebu, a’r ymateb i’r sylwadau hynny, (Atodiad 1). Mae angen ystyried os oes yna unrhyw 

wybodaeth newydd neu reswm dilys sydd wedi dod i law yn ystod y cyfnod gwrthwynebu sy’n tanseilio’r 

penderfyniad gwreiddiol neu’n cyfiawnhau newid cyfeiriad. 

 

5.2 Mae gwahanol opsiynau posib: 

• Peidio cadarnhau’r rhybudd statudol a byddai hyn yn arwain at ail ymweld a’r holl opsiynau 

gan gynnwys y sefyllfa gyfredol h.y. ‘status quo’ 

• Cadarnhau’r rhybudd statudol 

• Cadarnhau’r rhybudd statudol a derbyn argymhelliad (ii) 

 

 



 

5.3 Peidio Cadarnhau’r Rhybudd Statudol 

 

5.3.1 Pe byddai penderfyniad i beidio gadarnhau’r rhybudd statudol, yna byddai angen dod yn ôl gydag 

adolygiad o’r sefyllfa a cychwyn y proses o adnabod opsiwn amgen. Yn dilyn gwerthusiad llawn o’r 

opsiynau, byddai modd unai cyflwyno opsiwn amgen neu penderfynu parhau’r a’r sefyllfa gyfredol h.y. 

y ‘status quo’, ond byddai unrhyw newid amgylchiadau yn dylanwadu ar y broses yma. 

 

5.3.2 Byddai cychwyn y broses ad-drefnu o’r cychwyn unwaith eto yn achosi llithriad o 10 mis o leiaf i’r 

amserlen. Pe byddai’r Eglwys yng Nghymru yn penderfynu defnyddio’u hawl i atgyfeirio’r cynnig i 

Lywodraeth Cymru, gallasai hyn arwain at oedi pellach o 6-7 mis. Gall Llywodraeth Cymru dderbyn neu 

wrthod y cynnig. Mae yna risg felly na fyddai’n bosibl sicrhau gwariant a chyfraniad Llywodraeth 

Cymru o £5.14 miliwn, a llithriad sylweddol i’r amserlen.  

 

5.3.3 Mae yna berygl hefyd y byddai Llywodraeth Cymru yn edrych eto ar fwriadau Cyngor Gwynedd yn y 

dalgylch ac yn sicr o herio’r ddarpariaeth ôl-16, ac ysgolion gwledig y dalgylch.  

 

5.3.4 Gan y byddai llithriad yn yr amserlen yn codi’r risg o golli cyfraniad ariannol Llywodraeth Cymru, mae’r 

ffactor hon yn un y dylid rhoi ystyriaeth ddwys iddi os oes penderfyniad i beidio cadarnhau’r rhybudd 

statudol ac ail gychwyn y broses ad-drefnu o’r cychwyn.  

 

5.4 Cadarnhau’r Rhybudd Statudol  

 

5.4.1 Byddai hyn yn golygu bwrw ymlaen yn unol â’r rhybudd statudol a sefydlu Campws Dysgu 3-19 

Cyfrwng Gymraeg, Gwirfoddol a Reolir, (VC, Eglwys yng Nghymru), yn nhref Y Bala i agor ar 1 Medi 

2018.  

 

5.5 Cadarnhau’r Rhybudd Statudol a Derbyn Argymhelliad (ii)  

 

5.5.1 Pe byddai’r penderfyniad i cadarnhau’r rhybudd statudol, mae’n posib dewis cynnal adolygiad o 

berfformiad yr ysgol fydd yn cynnwys ansawdd yr addysg a ddarperir, cynnydd addysgol, profiadau 

diwylliannol a chymdeithasol y disgyblion, y defnydd o adnoddau, ac unrhyw effaith y categori 

Gwirfoddol a Reolir, (VC, Eglwys yng Nghymru), ar yr uchod wedi dwy flynedd i ddyddiad agor y 

Campws.  

 

5.5.2 Dyma’r awgrym a argymhellwyd gan Gorff Llywodraethol Ysgol Y Berwyn, ac sydd wedi ei gefnogi gan 

rai gwrthwynebwyr. 

 

5.5.3 Pe byddai unrhyw adolygiad o’r Campws yn y dyfodol yn arwain at benderfyniad i newid statws o 

Wirfoddol a Reolir, (VC, Eglwys yng Nghymru), i Gymunedol, yna Cyngor Gwynedd ac nid Corff 

Llywodraethol y Campws fyddai gyda’r gallu cyfreithiol i wneud hyn. Byddai’n rhaid i’r penderfyniad 

ddilyn gofynion a gweithdrefnau’r ddeddfwriaeth, sef Deddf Safonau a Threfniadaeth Ysgolion (Cymru) 

2013, a’r Cod Trefniadaeth Ysgolion (2006/13) i sefydlu ysgol gymunedol newydd. Y brif ffactor i’w 

ystyried wrth weithredu unrhyw newid fydd ansawdd addysg. 

 

6 CASGLIAD 
 

6.1 Ar hyn o bryd mae Cyngor Gwynedd yn wynebu bwlch ariannol o £33m dros y tair blynedd nesaf, a does 

dim amheuaeth fod gwasanaethau cyhoeddus yn wynebu toriadau llym am y dyfodol rhagweladwy.  

 

6.2 Dyma gyfle i sicrhau buddsoddiad o £10.27m yn Y Bala. Bydd gwireddu’r cynllun hwn yn sicrhau’r 

ddarpariaeth, adnoddau a’r buddiannau canlynol at ddefnydd yr ysgol, y dalgylch a’r gymuned: 

• sicrhau sefydlogrwydd tymor hir y ddarpariaeth ôl-16 

• sicrhau sefydlogrwydd tymor hir tair ysgol wledig y dalgylch 

• llyfrgell newydd ar gyfer tref Y Bala a’r dalgylch 

• adnoddau theatr a sinema  



 

• cyfleusterau ar gyfer defnydd cymunedol  

• cyfleusterau chwaraeon ychwanegol  

• cae 3G 

 

6.3 Mae’n bwysig felly sylweddoli fod cynllun ad-drefnu Y Bala nid yn unig yn arwain at sefydlu ysgol gydag 

adnoddau ac amgylchedd ddysgu newydd o safon unfed ganrif ar hugain, ond mae hefyd yn gynllun sydd yn 

gwarchod gwasanaethau eraill mewn ardal wledig. Mae’r Model yn un arloesol y gellir ei ddefnyddio fel sail 

ar gyfer darpariaethau mewn dalgylchoedd eraill yn y dyfodol, gan gyfrannu at wella ansawdd addysg a 

sicrhau hyfywedd ac effeithlonrwydd gwasanaethau cyhoeddus drwy rannu a chyd-leoli gwasanaethau.  

 

6.4 Mae’r buddsoddiad hefyd yn sicrhau dyfodol tymor hir y ddarpariaeth ôl-16 yn yr ardal, a’r ysgolion gwledig 

yn y dalgylch. Fe gofier fod y ddwy elfen yma wedi cael eu herio’n gyson ac yn graff gan Lywodraeth Cymru 

yn y gorffennol. Byddai eu dyfodol yn y fantol unwaith eto, pe na fyddai’r cynllun yma’n cael ei wireddu. 

 

6.5 Rhaid cofio hefyd mai cyfle i wrthwynebu’n unig yw’r cyfnod Rhybudd Statudol, ac felly ni fyddai’r rhai sydd 

o blaid y cynnig a/neu unrhyw agwedd ohono yn cael y cyfle i fynegi eu safbwynt hwy. Mae’r 

gwrthwynebiadau’n yn gysylltiedig a’r statws cyfreithiol yn gryfach ac yn fwy niferus na’r sylwadau a 

dderbyniwyd yn ystod y cyfnod ymgynghori. Fodd bynnag, nid yw’r gwrthwynebiadau’n cynnig unrhyw 

wybodaeth newydd ers gwneud y penderfyniad gwreiddiol i ymgynghori ar Gampws 3-19 gyda statws 

Gwirfoddol a Reolir, (VC, Eglwys yng Nghymru). Felly wrth ystyried yr achos ar gyfer cyhoeddi’r cynnig, ni 

ystyrir fod y gwrthwynebiadau a gyflwynwyd, er yn sylweddol, wrth gloriannu’r rhain yn erbyn y ffactorau 

ehangach o blaid y cynnig, yn cyfiawnhau peidio a chadarnhau y rhybudd. 

 

6.6 Fel gyda phob ysgol newydd sy’n cael ei sefydlu yng Ngwynedd, bydd y Cyngor yn adolygu ac yn asesu 

perfformiad y Campws. Yn y sefyllfa benodol yma, ac oherwydd natur y gwrthwynebiadau, ceir 

argymhelliad penodol i’r Cabinet gytuno i gynnal adolygiad o amrywiol ffactorau gan gynnwys ansawdd 

addysg y Campws ac hefyd unrhyw effaith y categori Gwirfoddol a Reolir, (VC, Eglwys yng Nghymru), ar y 

ffactorau hynny, wedi dwy flynedd iddo agor. Bydd adolygiad o’r fath yn rhoi cyfle i’r Cyngor ystyried 

perfformiad yr Ysgol ac os oes tystiolaeth fod unrhyw nodwedd o’r model angen adolygiad yna gellir rhoi 

sylw i hyn yn y cyd-destun yma. 

 

6.7 Wrth ystyried a phwyso a mesur yr holl ffactorau, gan gynnwys y statws, parheir â'r farn mai parhau â’r 

Cynnig a sefydlu Campws 3-19, Gwirfoddol a Reolir, (VC, Eglwys yng Nghymru) yw’r opsiwn gorau ar gyfer 

sicrhau dyfodol addysg o ansawdd yn nhref Y Bala.  

 

7 CAMAU NESAF 

 

7.1 Os bydd y Cabinet yn penderfynu derbyn argymhelliad yr adroddiad hwn, yna gellir bwrw ymlaen gyda’r 

broses o adeiladu a sefydlu’r Campws gyda’r bwriad o agor ym Medi 2018. Mewn rhai achosion, yn dilyn 

penderfyniad terfynol y Cabinet, mae’n bosib i’r canlynol gyfeirio’r cynnig i gael ei ystyried gan Lywodraeth 

Cymru: 

• Awdurdod Lleol arall y mae’r cynigion yn effeithio arno 

• Y corff crefyddol priodol ar gyfer unrhyw ysgol yr effeithir arni 

• Corff llywodraethu ysgol wirfoddol neu sefydledig sy’n destun cynigion 

• Ymddiriedolaeth sy’n dal eiddo ar ran ysgol wirfoddol neu sefydledig sy’n destun cynigion 

• Sefydliad addysg bellach mae’r cynigion yn effeithio arni 

 

Bydd angen i’r cyrff sy’n at-gyfeirio nodi pam eu bod yn credu bod y penderfyniad a wnaeth yr awdurdod 

lleol yn anghywir. Bydd Llywodraeth Cymru yn penderfynu a ydy’r cynigion yn effeithio ar y cyrff ac a oes 

angen iddynt ystyried y cynigion. Yn y sefyllfa fydd ohoni pe derbynnir argymhelliad yr adroddiad hwn, 

mae’r risg o atgyfeiriad yn bodoli, ond bychan iawn ydyw.  

  



 

7.2 Os bydd penderfyniad terfynol gan y Cabinet i weithredu’r cynnig ac os na fydd y cynnig yn cael ei gyfeirio 

yna fe fydd yr amserlen fel a ganlyn: 

 

Camau Nesaf Amserlen Amlinellol 

Creu Cynllun Cyfathrebu er mwyn rhannu gwybodaeth amserol a  

pherthnasol gyda’r prif ran-ddeiliaid  
Hydref 2015 

Cychwyn ar y broses o sefydlu corff llywodraethol cysgodol Tymor y Gwanwyn 2016 

Cychwyn y gwaith adeiladu Gwanwyn 2016 

Penodi Pennaeth  1 Medi 2017 

Cau Ysgol Bro Tegid, Ysgol Beuno Sant ac Ysgol Y Berwyn  31 Awst 2018 

Agor y Campws Dysgu 3-19 1 Medi 2018 

 

8 ARGYMHELLION 

 

8.1 Argymhellir felly: 

 

i. Gweithredu ar y cynnig i gau Ysgol Bro Tegid, Ysgol Beuno Sant ac Ysgol Y Berwyn, yn nhref Y Bala 

ar 31 Awst 2018 a sefydlu Campws Dysgu 3-19 Cyfrwng Gymraeg, Gwirfoddol a Reolir, (VC, Eglwys 

yng Nghymru), ar safle presennol Ysgol Y Berwyn i agor ar 1 Medi 2018.  

 

ii. Y bydd Cyngor Gwynedd yn cynnal adolygiad o berfformiad yr ysgol fydd yn cynnwys ansawdd yr 

addysg a ddarperir, cynnydd addysgol, profiadau diwylliannol a chymdeithasol y disgyblion, y 

defnydd o adnoddau, ac unrhyw effaith y categori Gwirfoddol a Reolir, (VC, Eglwys yng Nghymru), 

ar yr uchod wedi dwy flynedd i ddyddiad agor y Campws.  

 

BARN Y SWYDDOGION STATUDOL 

 

Y Prif Weithredwr: 

 

“Fel mae’r adroddiad a nifer o’r sylwadau sydd wedi eu cyflwyno yn yr ymgynghoriad ac yn ystod y cyfnod 

gwrthwynebu yn cydnabod, mae symud y cynllun arloesol hwn yn ei flaen yn allweddol o ran gwella ansawdd 

darpariaeth addysgol yn y dalgylch. 

 

Yn amlwg, mae mater statws yr ysgol wedi bod yn destun trafod mawr gyda sylwadau pendant iawn yn cael eu 

mynegi.  Credaf fod yr argymhellion sydd gerbron yn cynnwys “cynnal adolygiad o ansawdd addysg..... ar ôl 

cyfnod rhesymol i’w agoriad”, awgrym a argymhellwyd gan Gorff Llywodraethol Ysgol y Berwyn, yn cynnig ffordd 

ymlaen.”    

 

Y Swyddog Monitro: 

 

“Wrth adrodd ar y cyfnod gwrthwynebu yn dilyn cyhoeddi’r cynigion ar gyfer ysgolion y Bala mae’n ofynnol fod y 

Cabinet yn rhoi sylw i’r gwrthwynebiadau a dderbyniwyd cyn dod i gasgliad ynglŷn a chadarnhau y cynnig a 

gyhoeddwyd. Mae gofyn i’r Cabinet sicrhau eu bod yn cael eu hystyried a chloriannu cyn dod i benderfyniad. Fodd 

bynnag mae hefyd angen eu pwyso a mesur gyda’r achos ehangach ar gyfer y newid wrth ddod i gasgliad terfynol. 

Mae’r adroddiad yn crynhoi y wybodaeth yma ynghyd a’r dogfennau cefndir sydd yn darparu’r wybodaeth 

ehangach am y cynnig a’r ystyriaethau perthnasol.” 

 

Y Pennaeth Cyllid: 

 

“Mae hanes hir i gynlluniau Trefniadaeth Ysgolion yn Nalgylch Y Berwyn. Rwy’n argyhoeddedig fod yr achos 

busnes yn parhau’n gadarn, ac mae rhesymau amlwg i gefnogi’r argymhellion. Nodaf y gall oedi pellach greu risg o 

golli grant gan Lywodraeth Cymru o hyd at £5.135m a thrwy hynny'r buddsoddiad o dros £10miliwn” 

 

 



 

ATODIADAU 

 

Atodiad 1 
Dadansoddiad o’r gwrthwynebiadau ac ymateb y Cyngor i sylwadau a dderbyniwyd yn ystod y 

cyfnod gwrthwynebu  

 

DOGFENNAU CEFNDIR 

 

Mae holl ddogfennau cefndir perthnasol y cynnig ar gael ar wefan y Cyngor trwy ddilyn y ddolen 

www.gwynedd.gov.uk/trefniadaethysgolion.  

 

Dyma’r prif ddogfennau cefndirol perthnasol: 

• Adroddiad a Thaflen Benderfyniad Cabinet 1 Ebrill 2014 

• Adroddiad a Thaflen Benderfyniad Cabinet 19 Chwefror 2014 

• Adroddiad a Thaflen Penderfyniad Cabinet 2 Mehefin 2015 

• Dogfen Ymgynghori Statudol 11 Mawrth – 28 Ebrill 2015 

• Adroddiad Asesiad Effaith Ieithyddol 

• Adroddiad Asesiad Effaith Cymunedol 

• Asesiad Cydraddoldeb 

• Asesiad o’r Angen am Wahanol Fathau o Ysgolion 

• Strategaeth Addysg Gynradd o’r Ansawdd Gorau i Blant Gwynedd 

• Pecyn Ystadegol 

• Cynllun Blaenoriaethau - Maes Trefniadaeth Darpariaeth Addysg 

• Agenda a Chofnodion Cyfarfodydd Panel Adolygu Dalgylch Y Berwyn 6 Mai 2014 a 14 Ionawr 2015 

• Cod Trefniadaeth Ysgolion 006/2013 

• Dogfen Ffydd mewn Addysg Llywodraeth Cymru 

• Dadansoddiad ac ymateb y Cyngor i sylwadau a dderbyniwyd yn ystod y cyfnod ymgynghori statudol 

• Dadansoddiad o’r ymgynghoriad gyda phlant a phobl ifanc gan hwylusydd arbenigol 

• Rhybudd Statudol a gyhoeddwyd 17 Gorffennaf 2015 

 


